
        
            
                
            
        

    
	Н. ТЭРБИШ

	 

	МАЛЧНЫ ЖАРГАЛ

	 

	“Монголын Зохиолчдын Эвлэл, Улсын Хэвлэлийн Хэрэг Эрхлэх Хороо эрхлэн Улаанбаатар хотноо 1961 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Монголын Зохиолчдын Хорооны гишүүн, бэлэн цэцэн, ардын ерөөлч Нарангийн Тэрбиш 1899 онд одоогийн Төв аймгийн Өнжүүл сумын нутагт мэндэлсэн байна.

	Монголын ард түмний алдарт ерөөлчдийн нэг Нарангийн Тэрбиш, залуу бага наснаасаа бэлэн цэцэн үгтэй, онцын авьяаслаг хүн байсан учир үлгэр домог, ерөөл магтаал хэлэхийг сонирхон оролдсоор ард олны дотор сайн ерөөлч гэж магтагдан, тэдний хайр хүндэтгэлийг биедээ татжээ. 1948 онд Монголын Зохиолчдын Хороо, БНМА Улсын Урлагийн Хэрэг Эрхлэх Хорооноос зарласан, ерөөлч магтаалч нарыг шалгаруулах уралдаанд ардын ерөөлч Тэрбиш орон нутгаасаа шалгаран ирж, «Монгол Зөвлөлтийн ард түмний их нөхөрлөл» гэсэн сайхан ерөөл хэлж, уралдааны нэгдүгээр суурийг эзэлсэн байна. Түүнээс хойш ерөөлчийн билэг авьяас, уран бүтээл нь улам өрнөн нэмэгдэж, олон сайхан ерөөл магтаал туурвин зохиосон нь сонин сэтгүүлд хэвлэгдэж, радиогоор удаа дараа нэвтрүүлж байгаагийн дээр 1950 онд түүний бүтээлийг эмхэтгэн тусгай ном гаргасан байна.

	Нарангийн Тэрбиш, аймаг, сумын клуб, улаан булангийн сайн дурын уран сайханчид болон ухуулах бригадуудад оролцон явж, өөрийнхөө яруу сайхан ерөөл магтаалаараа хөдөлмөрчин олны оюун сэтгэлийг хөгжөөн баясгаж, ажил хөдөлмөрт уриалан дуудаж, адал мууг шүүмжлэн жигшүүлж байлаа.

	Ардын ерөөлч Нарангийн Тэрбишийн уран бүтээлийн ажлыг нам, засаг өндөр үнэлж, «Алтан гадас» одонгоор шагнасан билээ.

	Манай ахмад зохиолчийн нэг, ардын ерөөлч Тэрбиш 1959 оны 8-р сарын 26-ны өдөр нас баржээ. Монголын Зохиолчдын Хороо, ардын ерөөлч Нарангийн Тэрбишийн гэгээн дурсгалд зориулан «Малчны жаргал» гэдэг энэхүү эмхэтгэлийг нь хэвлүүлэв.

	 


МОНГОЛ ЗӨВЛӨЛТИЙН ИХ НӨХӨРЛӨЛ

	Ази тивийн дундах

	Баялаг монгол улс

	Арван нэгэн оны өмнө

	Аюулт зовлонг эдэлж

	Амь зуух аргагүй болж байтал,

	Анхны жанжин Сүхбаатар

	Алтан манлай Чойбалсан нар

	Ардын дотроос тодорч

	Арга бололцоог эрж

	Анхдугаар нууц бүлгэмийг

	Ардын дунд байгуулав.

	Тэр хэцүү үед

	Тэргүүний хоёр баатар

	Тэр ажлыг хийхдээ

	Ханатай бор гэр

	Хашаа байшингаас хол

	Үйзэн мөрний эрэг

	Өргөн жалгын мухарт

	Олон нөхдөө цуглуулаад

	Онц сэрэмжтэй хэлэлцдэг байлаа.

	Золбоотой хоёр баатар

	Зовлон зүдүүрээ тоочсон

	Зохих бичгээ хийгээд

	Атаатан дайсанд мэдэгдэлгүй

	Авч явах аргыг

	Анд нөхөдтэйгөө зөвлөөд

	Айхтар нарийнаар олов.

	Агтыг гуядах ташуураа

	Гол дундуур нь нүхэлж

	Алд шар бичгээ

	Түүн дотор хийгээд

	Ам ёроолыг нь бөглөж

	Аргыг нь олж таглаад

	Зөвлөлт Холбоот Улсаас

	Зүйрлэшгүй тусламжийг гуйхаар

	Зүглэж хойшоо мордов.

	Зорилго юугаа нийлүүлсэн

	Золбоотой хоёр баатрын

	Зорих аяны замд

	Зовлон их тохиолдовч

	Үйзэн мөрний усаар

	Уух ундаа хийж

	Ой модны жимсээр

	Идэх хоолоо хийж

	Өшөөтөн дайсны

	Үрчгэр тагнуулд баригдалгүй

	Атаат муу дайсны

	Аюулт тагнуулд осолдолгүй

	Өдөр унтаж

	Шөнө явсаар

	Зорьсон газраа хүрч

	Жаргалын багш Ленин

	Золбоотой удирдагч Сталин хоёртой

	Баяртай гэгчээр уулзаад

	Халх Монголынхоо ардын

	Хамаг зовлонг илтгээд

	Харгисалж байгаа дайсны

	Хатуу ширүүнийг тоочоод

	Гань галзуу дайсныг

	Газар нутгаасаа цэвэрлээд

	Гашуун хар амьдралыг

	Ард түмнээс салгах

	Ариун сайхан тусламжийг

	Ах дүүгийн ёсоор олгож

	Ашдын сайхан жаргалыг

	Ариун орондоо зохиох

	Хүсэлт ариун тусламжийг

	Хүсэмжлэн мөрөөдөн ярив.

	Хөдөлмөрчин олны багш

	Хүндэт эцэг Ленинээс

	Даруй түүнийг зөвшөөрч:

	Олны тэмцлийг нэгтгэх

	Ардын нам хэрэгтэй гэж

	Алтан сургаалаа хэлээд

	Давын өмнө одоохон

	Таны хүссэн ёсоор

	Тусгаар улсыг байгуулж

	Төр засгаа хамгаалахад чинь

	Эр чадалтай цэрэг

	Иртэй хурц зэвсгээр

	Зөвлөлт улс тусална гэв.

	Эр хүн санасандаа

	Эмээлт морь зорьсондоо,

	Эрхэм хоёр баатрын

	Үйл хэрэг нь бүтэв.

	Өөрийн орон нутагт

	Эргэн бушуу очоод

	Зовж зүдэрч байсан

	Жирийн олон арддаа

	Жаргалант амьдралыг олгоё.

	Зөвлөлт танай улс

	Зөвлөж бидэнд тусалсныг

	Зүрхнийхээ угт шингээлээ.

	Өнөр танай улс

	Өнчирсөн биднийг хамгаалж

	Энхрийлж тусалсан явдлыг

	Үй олон Монголчууд

	Үеийн үед мартахгүй гэж

	Багш болсон Ленинд

	Бат тангаргийн үгийг

	Бахтай дуугаар хэлээд

	Баатар хоёр хөвгүүд

	Буцаж нутагтаа ирэв.

	Алдарт хоёр баатар

	Ардын хүслийг хангаж

	Намын даалгавар биелүүлэхийг

	Ариун зорилго болгов.

	Ардын дотроос шалгарч

	Аюулт дайснаас мултарч

	Ар Хиагтад цугларсан хүмүүс

	Анхдугаар их хурлыг

	Аюул осолгүй хийгээд

	Ардын нам байгуулаад

	Энгийн олныхоо төлөө гэж

	Эрмэлзэх арван зүйлийг

	Эрхэм болгон батлав.

	Ингэж тангараглацгаасан нөхөд

	Эндэж осолдолгүй яваад

	Энхрий орныхоо гүнд

	Эвийг нь олж нэвтрээд

	Этгээд дайсныг дарах

	Партизан цэргийг элсүүлж

	Байлдаан тулалдаанд орохоор

	Буцалтгүй шийдвэрлэв.

	Ардын зоригт хөвгүүд

	Ар Хиагтаас гарч

	Алтан хилээ алхаж

	Ардынхаа дотор ажиллав.

	Араагаа хүртэл зэвсэглэсэн

	Атаатан Гамин хардаж

	Айл бүхнийг нэгживч

	Онцгой хоёр баатрыг

	Олж ер чадсангүй

	Арваад хоног болов.

	Ардын цэрэг өссөөр

	Дөрвөн зууд хүрэв.

	Алдарт жанжны цэргүүд

	Алтан гэдэг газар байхад

	Алтанбулагийн орчим

	Арваад мянган дайснууд

	Ашиг завшаан эрж

	Адуу малыг дээрэмдэж

	Гэр барааг шатааж

	Гэргий хүүхдийг дүүжилж

	Гашуун зовлонг дэлгэрүүлж байгаа нь

	Тарваган тахлаас өөргүй

	Тун аюултай байна гэдэг

	Түгшүүртэй мэдээ ирэв.

	Угаасан тунгалаг ус

	Унасан сайхан шороо

	Эдэлсэн хөрөнгө хогшилдоо

	Эзэн болж чадахгүй

	Өлбөрч үхэж байгаа

	Үй олныг харахад,

	Өнжин хонон байтугай

	Нэг мөч ч хүлээх нь

	Нэн аюултай байв.

	Энэ хүнд байдлыг

	Эрэлхэг жанжин Сүхбаатар

	Энхрий дотно Чойбалсантайгаа

	Элбэж түргэн зөвлөөд

	Элэг буруут дайсны

	Эмзэг газрыг нь шинжиж

	Эндэлгүй олоод

	Эр цэрэгтээ таниулаад

	Маргаашийн улаан нарнаар

	Байлдаж тулахаар шийдвэрлэв

	Ард олныхоо төлөө

	Өдөр ундгүй төхөөрч

	Шөнө нойргүй аялсан

	Баатар зоригт Сүхбаатар

	Мандахын улаан нарнаар

	Партизан цэргээ командалж

	Бужигнасан тулалдаанд оров.

	Балмад дайсан гамингийн

	Баруун зүгээс нь атаклаж

	Булаг гэртэй хотын

	Бүр төвд нь орж ирэхэд

	Зүрх муутай гамингууд

	Зүг чигээ мэдэхгүй

	Зүүн баруун тийшээ гүйлдэж

	Золбин нохой шиг зугтаав.

	Хойноос нь хөөсөн партизанууд

	Харийн зэвсэгт дээрэмчдийг

	Харах бараагүй арилгаж

	Хайх мөргүй сөнөөв.

	Ардын баатар цэргүүд

	Аюулт гаминг сөнөөсөн нь

	Анхны хэрэг байв.

	Азай буурлын махаар

	Аяны хүнс хийгээд

	Авгай, хүүхдийн цусаар

	Амныхаа цангааг гаргагч

	Араатан шинжийг хадгалсан

	Атаатан дайсан Барон

	Арван мянгаад дээрэмчдийг

	Ар өвөргүй зэвсэглүүлээд

	Ардын намыг устгаж

	Агуу Зөвлөлтөд довтлохоор

	Зүүд шиг санааг санаалж

	Ардын цэргийн төвлөрсөн

	Алтанбулагийг бүслэхээр

	Зүг бүрээс нь довтлов.

	Ардын цэрэг бүрд

	Арав гаруй цэрэг оногдсон

	Амь тэмцэм тулалдаан

	Ахиад тэнд үүсэв.

	Эцэггүй өнчирсөн

	Эгчгүй ганцаардсан

	Эрэлхэг Монголын малчдад

	Эр чадалтай цэрэг

	Иртэй хурц зэвсгээр

	Давын өмнө тусална гэж

	Дагшин их ордондоо

	Багш Лениний хэлснээр,

	Энэ Монголын малчдад

	Эцгийн нь оронд эцэг

	Эгчийн нь оронд эгч болж

	Эр биеэрээ тусалъя,

	Эрх чөлөөг нь олголцъё гэж

	Зориг саналаа нэгтгэн

	Зөвлөлтийн улаан арми

	Зүдүүртэй тэр үед

	Урт мөрөн долгилох мэт

	Уурт арслан хүрхрэх мэт

	Үүлний цахилгаан харвах мэт

	Уул талыг бүрхэн

	Улаан тугийг намируулан.

	Урт жад гялалзуулан

	Ура хийн орж ирлээ.

	Өстөн дайсан Бароныхонтой

	Өвч тулалдаж байсан

	Ардын олон партизанууд

	Эрхлүүлж өсгөсөн ааваа ирсэн шиг

	Энхрийлж өсгөсөн ээжээ ирсэн шиг

	Энгүй их баярлацгаан

	Улаан армийн цэргийг

	Уухай хашхиран угтаад

	Бат холбоогоо зузаатгаж

	Баруун гараа барилцаад

	Баяр цэнгэл хийгээд

	Бузар яргачин Бароныхныг

	Бут цохин устгахаар

	Бушуу түргэн хөдөлцгөөв.

	Зөвлөлт, Монголын цэргүүд

	Зүүн баруун гараараа

	Зөвлөж хүчээ нэгтгээд

	Уршигт дайсан Бароныхныг

	Устгаж сөнөөхөөр дайрав.

	Санаа муут яван хатна,

	Сарьсан баавгай наранд хатна,

	Шуналт муу Бароны

	Цуст харгис бодлого нь

	Хүүртэйгээ хамт балраад

	Хүчтэй гэсэн цэрэг нь

	Хайрла! Амийг минь! гээд

	Харсан зүг тийшээ гүйлдэв.

	Сүр хүч нь бадарсан

	Зөвлөлт, Монголын цэргийн

	Сэлэм, жад нь гялалзаад

	Санаалж яваад сарнисан

	Чонын явдалт дайсны

	Цэврүү болсон толгой нь

	Сэлэм хутганд цавчигдаад

	Сарнисан хоёр хөл нь

	Шавхайд булуулаад ялзрав.

	Тэг дундах бие нь

	Тасын хоол болов.

	Тэр зүгийн дайн

	Тийм дүнг үзүүлж

	Түмний ялалтаар төгсөв.

	Дархан жанжин Сүхбаатар

	Дүү нөхөр Чойбалсандаа:

	Өөрийн өссөн орны

	Өнөр тайвны төлөө

	Өнгө бүрийн дайсныг

	Үнсэн товрог болгоё.

	Өргөст муу хамхуул

	Түймрийн галд дайрагдаж

	Үнс чандруу болдгийн адил

	Өшөөтөн харгис дайсныг

	Өөрийн ардын тэмцлээр

	Ирт мэсийн хүчээр

	Үндсээр нь устгая,

	Хайрт нөхөр чи минь

	Хойд тал нь Ховд, Улиастай

	Урд тал нь Алтай, Хангай хүртэл

	Уужим их нутгаа

	Уршигт дайснаас цэвэрлэх

	Ардын тэмцлийг удирдаж

	Баруун замыг нь барь! гэж

	Байлдааны цагийн хуулиар

	Баатар намын үгээр

	Бадрангуй цогтой даалгаад

	Улаан армийн хамтаар

	Улсынхаа нийслэлд хүрэхээр

	Алтанбулагаас нааш

	Анги цэрэгтэйгээ хөдлөв.

	Аян замдаа тохиолдсон

	Атаатан хортон дайсныг

	Аман хүзүүг нь тас цавчин

	Буцах мөргүй

	Бултайх бараагүй болтол

	Бөөн бөөнөөр цохисоор

	Өндөр уулсын хөтлийг бүрхээн

	Үйзэн мөрөнд олом гарган

	Хувьсгалын улаан тугийг

	Магнай дээрээ мандуулсаар

	Урьд урьдын байдлаасаа

	Улам зориг ихтэйгээр

	Эрт урьдын байдлаасаа

	Эр чадал ихтэйгээр

	Эрхэм нийслэл Хүрээгээ

	Эзлэн авч төвхнүүлэв.

	Үл бүтэх этгээдүүд

	Золбин хав шиг сандарч

	Хогийн захаар хоргодож

	Хашааны мухраар нуугдав.

	Хүний замаас зугтааж

	Хүрдний ёроолоор шургав.

	Хүчит жанжны цэргүүд

	Хөөж түүнийг шүүрдэн

	Хүйс тэмтрэн арилгав.

	Алдарт жанжин Сүхбаатар

	Арван нэгэн оны долоон сард

	Ардын хурлыг зарлав.

	Индрийн цуглааныг хийж

	Төрийн бүх эрхийг

	Түмэн ард барьсныг

	Тивийн улсад зарлав.

	Түмэн хүний мэдрэлийг

	Буман хүний бодлогыг

	Бүгдийг мэддэг эрдэмтэй

	Баатар жанжин Сүхбаатар

	Хэмхэрч бутрахгүй хүчтэй

	Холыг харах чадалтай

	Ардын засгийг байгуулав.

	Ард олондоо зарлаж

	Анхдугаар их хурлыг хийж

	Үгүйтэйг баяжуулж

	Өвчтөнийг тэтгэх

	Үнэн зарчмыг хадгалсан

	Үндсэн хуулийг батлаад

	Ардын бүгд найрамдах

	Алдар их гуншинтай

	Ард Монгол улс байгуулсныг

	Наян настай хөгшин

	Найман настай балчир байтугай

	Асар хол оршдог

	Африк тивийн хүн

	Хэн боловч мэднэ.

	 

	* * *

	 

	Эцэг таны сургаал

	Эрхэм таны тусламжтайгаар

	Ард Монгол бид

	Атаатан дайснаа

	Алган дороо дарж,

	Өшөөтөн дайснаа

	Өвдөг дороо гишгэж,

	Эх орноо цэвэрлэж

	Ард олноо энхжүүлэв гэж

	Эрдэмтэн жанжин Сүхбаатар

	Эргэж Зөвлөлтөд очоод

	Ленин багшдаа илтгэв.

	Ард олныхоо хүсэлтээр

	Ах Зөвлөлт улстайгаа

	Найрамдлын гэрээ байгуулж 

	Найртай нөхөрлөлөө илэрхийлэв.

	Сүхбаатарын минь шилж ханилуулсан

	Сүр хүчит Зөвлөлт улс бол

	Аав ээжийн минь хамаатай

	Алаг бөөрний сүлбээтэй

	Буурал ээжийн минь хамаатай

	Булан бөөрний сүлбээтэй

	Түшвэл ах мэт

	Тулбал дүү мэт,

	Энхрийлж өсгөсөн

	Аавтай минь адилхан

	Өвөрлөж өсгөсөн

	Ээжтэй минь адилхан,

	Тохой зөрүүлэн барилцаж

	Толгой нийлүүлэн нөхөрлөх

	Мах цусны гагнаатай

	Марташгүй үнэн хайртай

	Магад сайн нөхөр гэж

	Малчин би хэлнэ.

	 


МАЛЧДЫН ЗӨВЛӨГӨӨН

	Мандах нарны гэрэлд

	Манан ч үгүй тунгалаг

	Малчин олны хөдөлмөр

	Саад ч үгүй хөгжлөг

	Арван хоёр сарын хоёрын

	Асар сайхан өдөр билээ.

	Аглаг хол оршдог

	Алтай Сияаны уулсаас,

	Алс Дорнод нутгийн

	Алтан шаргал талаас,

	Өмнө зүгийн нутаг

	Өргөн уудам говиос,

	Өндөр их бүтээлээрээ

	Үлгэртэй гэж шалгараад

	Цувуулж тавьсан

	Сумын өртөөгөөр,

	Залгуулж тавьсан

	Замын өртөөгөөр,

	Зорьж гэрээсээ гараад

	Аймгийн төвд ирээд,

	Алдарт сайн жолоочтой

	Арслан зааны тэнхэлтэй

	Жигүүртэн шувууны хурдтай

	«Зис» машинд сууцгаагаад

	Сарын газрыг өдрөөр

	Өдрийн газрыг цагаар

	Үтэр түргэн товчлох мэт

	Уралдан энд ирцгээсэн

	Удам сайтай малчид минь

	Урлагийн төв алдартай

	Улсын хөгжимт театрын

	Өндөр довжооноос эхлээд

	Эрэлхэг жанжин Сүхбаатарын

	Эрхэм нэрийг хадгалсан

	Өргөн талбайг бүрхүүлэн

	Үерийн ус шиг шуугилдан

	Өнгийн цэцэг шиг яралзан

	Өвгөн залуу ялгалгүй

	Амар мэндээ мэдэлцээд

	Ариун туршлагаа ярилцах нь

	Халх, дөрвөд ялгалгүй

	Казах, буриад өөрцгүй

	Анх уулзсан гэмээргүй

	Аав нэгтэй хүмүүс шиг

	Алиа хөгжилтэй байлаа.

	Ээж нэгтэй юм шиг

	Энхрий яриатай байлаа.

	Урьд урьдын танил шиг

	Урамтай наргиантай байлаа.

	Уудам цэлгэр нутгийн минь

	Өнцөг булан бүрээс

	Өрнүүн хөдөлмөрөөр шалгарсан

	Эрэлхэг малчид ирсэн гэж

	Лугших судасны минь төв

	Эргэх цусны минь зангилаа

	Энхрий хайрт хотын маань

	Наян настай буурлууд

	Таягаа тулж ирээд

	Найман настай балчир

	Номоо барин цуглараад

	Үймэн шуугьж байгаа нь

	Өндөр уулын цэцэг мэт

	Өргөн Туулын долгио мэт

	Үнэхээр их хөгжилтэй.

	Энэ сайхан өдөр

	Улсын төв театрынхан

	Үнэт Зөвлөгөөний хурал

	Одоо нээгдэх нь гэж

	Алтан соёмбо хэлбэртэй

	Арван найман хаалгаа

	Ар өвөр тийш нь нээлээ.

	Төр улсаа хөгжүүлэх

	Төлөвлөгөөт их ажлаа

	Төвхийн түрүүн биелүүлсэн

	Дундговийнхон түрүүлээд

	Өмнөговийнхон дараалаад

	Өөр бусад аймгийнхан

	Эрэмбэ дараатай орцгоолоо.

	Арвин их тал шиг

	Уудам зайд эгнүүлсэн

	Ургаа зандан сандлыг

	Алдар гарсан малчид,

	Агаар тэнгэрт байгуулсан шиг

	Ар талаар эгнүүлсэн

	Алтан соёмбот лоожийг

	Ажлаараа товойсон сайдууд,

	Хуруу багтах зайгүй

	Хурдан бушуу эзэлцгээв.

	Энэ их ордонд

	Үй түмэн сайчууд

	Ингэж цугларсан боловч

	Ялаа ниссэн ч сонсогдмоор

	Хэдгэнэ явсан ч дүнгэнэмээр

	Нам гүм боллоо.

	 

	* * *

	 

	Ардын тэмцлийг удирдаж

	Аюул бүхнийг туулсан

	Бид олноо манлайлж

	Бэрхшээл бүхнийг ялсан

	Хайрт намаа жолоодож

	Харгис хатууг эвдсэн

	Ард биднийг энхрийлж

	Амьдралын сайныг олгосон

	Алдарт эцэг Чойбалсан,

	Төмөр болдын ширээдэс шиг

	Түмэн онд ч эвдрэхгүй

	Төрөл саднаар холбогдсон,

	Аль хүссэн бүгдийг нь

	Ариун сэтгэлээсээ тусалдаг

	Агуу Зөвлөлт улсын

	Алдар нэртэй төлөөлөгч,

	Ачит намын зүтгэлтэн

	Анд олон нөхөдтэйгөө

	Алхлан гарч ирэхэд нь

	Ширтэн сууж байсан

	Шилдэг тэргүүний малчид

	Нир хийтэл босох нь

	Ногтруу шувуу нисэх шиг,

	Дүр хийтэл босох нь

	Тэнгэрийн дуу нижигнэх шиг,

	Алга ташин хүндэтгэх нь

	Навч цэцэг дэлгэрэх шиг,

	Аялгуут хөгжим эгшиглэх нь

	Олон залуус дуулах шиг,

	Энэ ёслолын дараагаар

	Эрхэм залуу удирдагч

	Эрэлхэг зоригт Цэдэнбал

	Энэ хурлыг нээгээд

	Өөрийн улсын малыг өсгөх

	Гуйвалтгүй тод аргыг

	Шилэн сонгон эрж

	Шүүн тунгаан хэлэлцэж

	Шил мэт гэрэлтүүлж

	Толь мэт тодруулахыг

	Тэргүүний малчдадаа илтгэснээ

	Яруу сайхан дуугаар

	Ялгаварлан онцолж хэлэхэд нь

	Ардын тэргүүний малчид

	Ачит буурал аавынхаа

	Алтан сургаал мэтээр

	Асар их баясгалантай

	Алга ташин угтав.

	Хурал ингэж эхлээд

	Хурлын тэргүүлэгчдийг сонгов.

	 

	* * *

	 

	...Зориглон хөгжиж байгаа

	Золбоотой малчин та нарыг

	Одоо би хэлэх нь

	Идэж таргалдаг

	Зуны гурван сар,

	Нэмж таргалдаг

	Намрын гурван сар,

	Шуурганд эцээдэг

	Өвлийн гурван сар,

	Хавсарганд хатаадаг

	Хаврын гурван сар,

	Энэ дөрвөн улиралд

	Алд биеэ хайрлалгүй

	Арга сүвэгчлэн эрж,

	Халуун наранд шарагдавч

	Халширч ер буцдаггүй

	Норж даарахаас айдаггүй

	Хүйтэн шуурганд чичрэвч

	Хариулга маллагаагаа муутгадаггүй

	Харанхуй хавсарганд нүдүүлэвч

	Харьж гэртээ шургадаггүй,

	Өдөр нь хагас хооллож

	Шөнө нь хугас унтаж

	Сүрэг малаа хариулдаг

	Шилдэг малчин та нар мөн.

	Ачтай мал сүргээ

	Аюулт зудаас хамгаалах гэж

	Ургамал сайтай нутгийг

	Ус элбэгтэй бэлчээрийг

	Урьдаас сонгон олоод

	Хамаг хүчээ шавхаж

	Хашаа саравчийг барихдаа

	Асар том чулууг

	Атан тэмээгээр тээгээд

	Энгэр нөмрийг түшүүлэн

	Эвийг нь олж буулгаад

	Эвдэршгүй мөнх

	Эвтэй дулаан хашаа

	Үүдтэй тохилог саравчийг

	Мал, малын байдалд

	Магад сайн тохируулж,

	Барилгачин хүнээс дутуугүй

	Бахтай сайхан бариад

	Баатарлаж байдаг та нар минь,

	Арын сайхан хиагийг

	Амттай цагт нь хаддаг

	Өврийн сахлаг өвсийг

	Өнтэй цагт нь хаддаг

	Атар хээрийн бэлчээрийг

	Алтнаас илүү сонгодог

	Шургамал усны судлыг

	Цоолж дээш нь оргилуулдаг

	Зудтай өвөл сандардаггүй

	Хавсаргатай хавар тэвддэггүй

	Хашир сайн малчид минь,

	Бүх малаа өсгөхөд

	Бүрэн аргаа дайчилсан

	Хээлтэгч малаа өсгөхөд

	Хэчнээн аргаа хослуулсан

	Гарсан төлөө бойжуулахад

	Гараа ер хумхидаггүй

	Гавшгай малчин та нар минь,

	Мал, малдаа сайн байна.

	Хангинаж хураадаг азарга

	Хэвтэж төрдөг гүү

	Цангинаж янцгаадаг унагаа

	Хариулж маллах цагтаа

	Айл олон нөхөдтэйгөө

	Амин хувиар харилцаж

	Аймаг, сумын нөхөдтэйгөө

	Аялуун үгээр зөвлөж

	Хашир сайн маллана гэж

	Хавийн адууг цуглуулаад

	Жигтэй сайн маллана гэж

	Жирийн адуучныг даргалаад

	Хонин дээлээ өмсөж

	Хүнс хоол бэлтгээд

	Атан тэмээ хөллөж

	Ханатай гэрээ ачаад

	Өвсний сайныг шилж

	Усны тунгалгийг эрж

	Алс холын нутагт

	Оторлож нүүдэг билээ.

	Тийм хүний малласан

	Түмэн олон сүрэг нь

	Туурайн зуд боловч

	Түүнд ер сүйддэггүй,

	Мөсөн зуд боловч

	Мөлхөм ер эцээдэггүй,

	Унага, даага, шүдлэн нь ч

	Унгалдаж гүйн тоглосоор,

	Ардаг тарган морь нь ч

	Ам зуун тэмүүлсээр,

	Хээлтэй тожгор гүү нь ч

	Хур тарган хэвээр

	Хаврыг давдаг билээ.

	Ийм сайхан адуучид

	Энд тэндгүй байхад

	Эвий яав даа гэмээр

	Элэг эмтрэм ажилтай

	Олиггүй муу адуучин

	Орон нутагт байдаг.

	Онцолж заримыг нь дурдвал:

	Хэдэн цөөн адуугаа

	Хэд хоногоор үзээгүй

	Хэсэж дэмий тэнээд

	Хэн хүнтэй хэрэлдээд

	Хүлэг сайхан мориныхоо

	Хөл нурууг аваад

	Хэдрэг яс болгоод

	Адаг сүүлийн үед

	Адуугаа эрж сандардаг

	Архичин хүмүүс байдаг.

	Архичин тэр хүний

	Адуун сүрэг хөөрхий

	Ангаж хатах болохдоо

	Арын худагт очоод

	Онгоц ховоог мэрж

	Шавар шалбааг шимж

	Шарлаж эцэж байдаг.

	Шалиг малчин дайралдвал

	Шавхуурдаж түүнийг хөөнө.

	Сайн малчин үзвэл

	Шинжиж түүнийг бүртгэнэ.

	Им тамгыг нь ажиглаж

	Эзэн хүнийг сураглана.

	Энэ сургийг дуулаад

	Өнөө малчин гэлдэрсээр

	Арай нэг олоход нь

	Бага жижиг сарвааг нь

	Балмад чоно зооглочихсон,

	Хээлтэй хэдэн гүү нь

	Хээл хаяад сувайрчихсан.

	Эмнэг хэдэн байдас нь

	Айлын адуунд сарничихсан,

	Ийм дүнтэй байдаг.

	Хоёр морь минь л байвал

	Хорогдол хохирол ч гайгүй,

	«Хог сэг» гэж хараагаад

	«Хохь чинь» гэж уурлаад,

	Өөрийн тэнэг бурууг

	Адуун сүрэгтээ өгөөд

	Хөөстэй хөлс асгартал

	Хөөгөөд гаднаа авчирдаг

	Хэрцгий хүмүүс байдаг.

	Хэнхдэг цээжээ тэлсэн

	Хэрцгий ийм хүмүүстэй

	Хатуу ширүүн тэмцэлгүй

	Хар хувиа хичээгээд

	Хажуугаар нь бид өнгөрвөл

	Хайрт намынхаа өмнө

	Гэмтэн хүмүүс болно.

	Харин түүнтэй тэмцээд

	Хөдөлмөрийн замд оруулаад

	Хэгжүүн байдлыг нь болиулбал

	Хөгжлийн эзэн болсон

	Хүндтэй хүмүүс тэр мөн.

	 

	* * *

	 

	Ардаг хонгор мориндоо

	Амтат өвсийг идүүлье гэж

	Амгай хазаарыг нь аваад

	Хониныхоо дунд чөдөрлөөд

	Алд шилбүүрээ бариад

	Алт мөнгө шиг үнэтэй

	Арвин цагаан хонио

	Уудам шар талдаа хариулж

	Уянгат нарийхан хоолойгоороо

	Уяхан дуугаа дуулж

	Аялуун торомгор нүдээрээ

	Алсын барааг ширтэн

	Адуу малыг сонирхож

	Алдарт сүлдээ нэхэж

	Шинэ номыг уншиж

	Шинжлэх эрдмийг судалдаг

	Шилдэг малчин охин

	Ямар хонь хургалах бол гэж

	Хариулсан хонио ажиглаж

	Хаагуур бэлчээх вэ гэж

	Хувиар бичгээ харж байхад нь

	Шинэхэн оёсон малгайгаа

	Шилэн дээрээ хаясан,

	Шилбүүр модоо хугалаад

	Сурыг нь бүсэндээ хавчуулсан,

	Оодгонож шарвадаг морио

	Огло огло гуядсаар

	Олон хонины дундуур

	Онгос онгос харсаар

	Олиггүй муу малчин

	Ойрхон хүрч ирээд

	Өөрийн мэндийн хариугүй

	Өнөө хэдэн хонийг минь

	Үзэж харав уу чи минь

	Өглөө босоод харахад

	Осолгүй л байсан юм сан,

	Өдөр болсон хойно

	Үргэж хаашаа тонилох вэ гэж

	Өндөр дуугаар асуув.

	Идэх хоолтой хөөцөлдөж

	Айлын хаалгыг бүртгэсээр

	Ингэж явах байдал

	Ичмээр байна даа гэж

	Өнөө охин бодоод,

	Эрхэм залуу нөхөр минь

	Өглөө эртийн цагт

	Өөрийн минь гэрийн хойхно

	Идшилж байсан шүү, хонь чинь,

	Өвсний сайныг хөөгөөд

	Өгсөж очоо биз, хөндийг,

	Одоо бушуухан олохгүй бэл

	Эзгүй яваа хонинд

	Өлөн чоно осолтой шүү

	Олж түргэн авахгүй бол

	Олны шившиг болно шүү гэж

	Намуухан дуугаар хэлэхэд нь

	Назайчихсан нөгөөдөх нь:

	Миний хэдэн хонь

	Чамд ямар хамаатай юм бэ?

	Миний муу өөртөө

	Чиний сайн тэндээ л биз! гэж

	Ууртай үг хэлчхээд

	Угзарч морио эргүүлээд

	Шав шув гуядаад

	Шал, шал давираад

	Цаашаа бушуу явлаа.

	Өнөө муу хоньчин чинь

	Үдэш бүрийн наахна

	Эрсэн хонио олоход нь

	Ишиг төлөг хоёрыг нь

	Өлөгчин чоно идчихсэн

	Ийм малчин байдаг.

	Эрхэм олон сайчуул минь

	Энэ бүхий явдалтай

	Эрс хатуу тэмцэж

	Эрэлхэг намынхаа зорилтыг

	Эрчтэй хөдөлмөрөөр биелүүлье.

	 

	* * *

	 

	Өргөн шаргал говьд

	Өнтэй нутгийн голд

	Өвс шүүний элбэгт

	Өөрийн тэмээг бэлчээгээд

	Өдөр тутам хариулаад

	Ширээ бөхийг нь суулгахгүй

	Ширэн тавгийг нь цоолохгүй

	Ширхэг ч үсийг нь хаяхгүй

	Шилдэг тэргүүний тэмээчид

	Хос сайхан зогдортой

	Холбоо хоёр бөхтэй

	Сүр жавхлан томтой

	Шүр шиг улаан зүстэй

	Ингээ ботголох цагт

	Хээр шилрүүлж алдахгүй

	Гарсан хөөрхөн ботгыг нь

	Гамтай сайхан арчилж

	Хөдөө гаргалгүй хөгнөж

	Хэвтэх бууцыг нь дулаалж

	Хөхүүлж аятай торниулаад

	Бодын тоонд оруулаад

	Өндөр бүтээлийг гаргадаг,

	Хөдөлмөр гэхэд ханцуйгаа шамладаг

	Бүтээл гэхэд биеэ дайчилдаг

	Баатар зоригт малчид юм.

	Өөрийн хэдэн тэмээг

	Өдөр ер хардаггүй,

	Шөнө ер хураадаггүй,

	Эзгүй талын жаварт

	Эргэх мөчийг өнгөрөөж

	Хэсэж тэнэж явахад нь

	Эдлэх цагаа болохоор

	Унтсан нойрноосоо сэрсэн шиг

	Уулзсан хүнээс сураглан

	Унасан морио зогсоосоор

	Олж нэг авахад нь

	Боос хоёр ингэ нь

	Ботго хаян тураад

	Ботготой хоёр ингэ нь

	Булгийн шаварт үхээд,

	Үлдсэн хэдэн тэмээ нь

	Дэрсний төнхөөр хооллож байдаг.

	Ботго хаяж орхидог

	Бузар ёрын мал бэ?

	Шаварт унаж үхдэг

	Шалдан хөх гувруу вэ? Гэж

	Шалба гуядсаар авчирдаг

	Шалиг муу малчидтай

	Газар суулгүй тэмцээд

	Гар хумхилгүй ажиллаад

	Гарамгай их туршлагаа

	Газар сайгүй өрнүүлцгээе!

	 

	* * *

	 

	Уудам сайхан энгэрт

	Урсгал сайхан усанд

	Ургамал сайхан зүлэгт

	Ухаа хонгор үхрээ

	Уурга барин хариулдаг

	Удамтай сайн малчид аа!

	Алтан шаргал талдаа

	Ацтай хиагийн сайнд

	Арвин сүргээ хариулж

	Жилийн дөрвөн улиралд

	Жигтэй сайхан маллаж

	Сав дүүрэн сүүг

	Торх дүүрэн тосыг

	Тун ихээр хураадаг

	Тэргүүний олон малчид аа!

	Орон нутаг газарт маань

	Үдэш унтахаа мэддэг

	Өглөө босохоо мартдаг

	Өөдгүй малчид байдаг шүү.

	Өөдгүй энэ малчидтай

	Өвдөг нугалалгүй тэмцэж

	Урагш нь түргэн дагуулаад

	Үлгэртэй малчин болгохыг

	Өөрийн зорилго болгохыг

	Ерөөлч би чинь уриалъя!

	 

	* * *

	 

	Эрхэм сайн малчид минь!

	Уургын уртыг бариад

	Хуйвны цээлийг уяад

	Хурдан хүлэгтээ мордоод

	Хулан сүргээ манаж

	Хур таргатай маллах нь

	Хүний нүдэнд харагддаггүй боловч,

	Хэн хэнээс илүү

	Хэзээнээс сайн малчин;

	Хос сайхан зогдортой

	Холбоо хоёр бөхтэй

	Хонгор шар тэмээнд

	Хивсэн тохош тааруулаад

	Хэлбэртэй сайхан унаад

	Хэзээд тэмээнд явдаггүй боловч

	Хэзээний малчин биднээс

	Хэтэрхий илүү малчин;

	Урт шилбүүр бариад

	Унах морио хөтлөөд

	Уулаас хонь хариулдаггүй боловч

	Урдын хоньчин биднээс

	Улам илүү хоньчин;

	Сэлмэн сайхан эвэртэй

	Шүр хундан зүстэй

	Сүрэг олон үхрээ

	Сүүл даган хариулж

	Энгэр барин бэлчээдэггүй боловч

	Шилмэл малчин та нараас

	Энгүй тэргүүний үхэрчин

	Эцэг маршал Чойбалсангийн

	Алтан нарны гэрэл мэт

	Алсыг харсан сургаалыг

	Ажил дээрээ биелүүлээд

	Хярын нуруунд

	Адуугаа багтахгүй өсгөж

	Хялганын толгойд

	Хонио багтахгүй өсгөж

	Хоолойн говьд

	Тэмээгээ багтахгүй өсгөж

	Хонхрын хөндийд

	Үхрээ багтахгүй өсгөж

	Өнгө өнгийн зүстэй

	Үүлэн цэнхэр ямаагаа

	Цэцэг мэт өсгөж

	Таван жилийн төлөвлөгөөг

	Тангараг мэт мөрдсөн

	Та бүхний бүтээл

	Ганга мөрөн далай шиг

	Ёроолоосоо ундарч

	Галбарбаасан мод шиг

	Үзүүрээсээ дэлгэрч

	Онги мөрөн далай шиг

	Ёроолоосоо оргилж

	Олон модны цэцэг шиг

	Оройноосоо дэлгэрч

	Хүн бүхэнд хүндлэгдэж

	Хөдөлмөрийн тэмцэлд баатарлахыг

	Бат зоригоор ерөөж

	Дээш дээш нь өргөн дэвшүүлье.


МАЛЧНЫ ЖАРГАЛ

	(Ерөөлөөс)

	 

	Зээ, Аугаа Зөвлөлтийн тусламжтай

	Ардчилсан орны дэмжлэгтэй

	Ардын намын жолоодлоготой

	Алдарт монголын малчин бид,

	Малаа өсгөх явдалд

	Маш сайхан ажиллаж байна.

	Таван жилийн төлөвлөгөөг

	Давуулан биелүүлж чадна гээд

	Хувьсгалт уралдааныг байгуулаад

	Хурдан шаламгай ажиллацгааж байна.

	Өлгий сайхан нутгийнхаа

	Өгөөмөр гарцыг магтан хэлбэл

	Ган зуд хоёрыг шилгээж чадсан

	Өн зун хоёрын хошууг нийлүүлсэн

	Өргөн уудам говь

	Өвч сүрлэг хангайдаа

	Өндөр ургасан шивээтэй

	Өөдөө ургасан ерхөгтэй

	Хадаж авмаар хадаастай

	Ханхалж анхилсан агьтай,

	Наалдаж ургасан цэцэгтэй,

	Навчилж ургасан ногоотой,

	Нарийн сайхан ногоонууд нь

	Арван зүгтээ найгасан,

	Нарийн бүдүүн голууд нь

	Нааш цаашаа сүлжилдсэн,

	Малчин бидний орон

	Маш сайхан нутаг аа.

	Ариун сайхан орны минь

	Ан гөрөөсийг дурдах юм бол:

	Ууланд явдаг буга байна

	Усанд хөвдөг загас байна

	Урхан хулгай чоно байна

	Улаан зүсний үнэг байна

	Хаданд хэвтдэг хандгай байна.

	Харганад хэвтдэг туулай байна

	Харайж дүүлдэг хэрэм байна.

	Хадарч ирдэг гахай байна.

	Амьтан аймаар арслан байна.

	Алаг эрээн бар байна.

	Дошийг элэглэсэн тарвага байна.

	Догдлон гүйдэг зурам байна.

	Өнгийн сайхан амьтантай

	Өлгий тэнэгэр нутагт минь

	Хөрсөн дор нь алт байна.

	Хөлдүүг дулаацуулах нүүрс байна.

	Энд тэндгүй уурхай байна.

	Элдвийн үнэт хүдэр байна.

	Эрдэнэ бүхний нь магтаж нэгэн баршгүй

	Эдүгээ би хэлж нэгэн дуусашгүй

	Элбэг баян байх юм аа.

	Ийм нутагт төрсөн бид

	Энх жаргалтай амьдарч байна.

	Дэргий эвэртэй

	Дэлдэн чихтэй

	Халбан сүүлтэй

	Халзан цагаан иргэ,

	Гуалиг эвэртэй

	Гоё сайхан үхрүүд,

	Өөхөн ихийг эдэлсэн

	Махан ихийг зүүсэн

	Малынхаа дээжийг өсгөөд

	Мяндсан ноосыг нь авдаг билээ.

	Хөндийн хөлгүй усанд

	Алдан гээгдүүлдэг,

	Хангайн сэнгэнэсэн салхинд

	Үлээгдэн хийсдэг,

	Ноолуур хөөврийнхөө ажилд

	Онц шаламгай ороод

	Ачит намын сургаалыг

	Авч нэгэн үзсээр

	Алдарт малчин залуус

	Амжилт бүтээлтэй ажиллаад

	Агент ганзагын худалдаа дамжуулан

	Анхны хоршоонд нийлүүлдэг билээ.

	Хаврын салхи

	Хавирга нэвт үлээхэд

	Хөрст дэлхийн

	Цас нь хайлна.

	Өндөр уулын цас нь арилаад

	Өргөн Туулын мөс нь хайлаад

	Өвлийн цаг өнгөрч

	Хаврын улирал болоход

	Харь холын шувууд

	Халуун орноос ирдэг билээ.

	Мал сүрэг маань төллөж

	Малчин ардууд баярлаж,

	Хамтын хүчээ нийлүүлж

	Хам бүлээрээ цугларч

	Хороо хотоо цэвэрлэн

	Манаа жижүүр гаргалаа.

	Орой бүрий болно

	Олон амьтан унтана.

	Ээлж дугаар нь таарсан

	Эмэгтэй залуу манаанд гарлаа.

	Тэр эмэгтэй дэнгээ асааж

	Дэргэдээ бас дэвтэр тавиад

	Торомгор хар нүдээрээ

	Том том харсаар

	Навчит сайхан чихээрээ

	Алсын цуурайг чагнасаар

	Тонгойн нэгэн суутал,

	Шөнө дундын хэрд

	Шүлэг нойрны эхэнд

	Хоттой хонин дунд нь

	Түдэгнэх нэгэн дуутай

	Дүлэх нэгэн чимээтэй боллоо.

	Барьсан номоо тавиад

	Баруун зүүн тийшээ гүйгээд

	Хундан цагаан хонио

	Хотын дундаас эрсээр явтал

	Хойд талд хонь нь хургалж байна.

	Сарны гэрэл туссан байна.

	Сайхан халзан хургалсан байна.

	Сая гарсан хурга дэргэд нь байна.

	Бүмбийн нэгэн хүрэн авч

	Бөхийн нэгэн шүүрэн авч

	Хайрлаж нэгэн илээд

	Хачин их баярлаж

	Өвгөн буурал аав ээжээ

	Өндөр дуугаар дуудсаар:

	Хундан хонь маань хургаллаа.

	Хургыг нь би авлаа гээд

	Аав ээждээ үзүүллээ.

	Аав ээж хоёр нь

	Аятай сайхан сонирхож

	Ашдын сайн малчин хүн

	Анхны хургыг авлаа гээд

	Баяр хөөр боллоо.

	Барьсан хороонд нь хургаа хийлээ.

	Эх хонийг нь ялгаж

	Өтгөн уургийг нь саагаад

	Шинэ гарсан хургыг

	Шимүүлж хөхүүлсэн байна.

	Манай хөдөөгийн ажил чинь

	Маш сайхан ажил даа.

	Малчны жаргал гэдэг чинь

	Энх тайван жаргал даа.

	Дараа удаагийн ажил гэвэл

	Хадлан бордооны ажил билээ.

	Арын өвсийг амттайд нь хадаад

	Өврийн өвсийг өнтэйд нь хадаад

	Өвөл цагийн бордоо болгоод

	Танхил холын газар ч

	Тээж аваачиж байна.

	... ... ...

	Дараагийн нь ажил нь гэвэл

	Хашаа саравч билээ.

	Сэнгэнэсэн салхи

	Сэрвээ дэрвүүлнэ.

	Хонгиносон салхи

	Хормой дэрвүүлнэ.

	Хойд уул цастай болно.

	Холын газраас хүйтэн ирнэ.

	Үүнээс өмнө амжиж

	Ам дөрвөлжин хашаатай

	Авч хийх ховоотой

	Агуулж хийх онгоцтой

	Ардын малыг ундаалдаг

	Рашаан сайхан шинэ усыг

	Хангай баялаг дүнгээс

	Хаахна суугаад хамаагүй

	Өдий төдийгөөр гаргадаг билээ.

	Өвлийн хүйтэнд нь буудаг

	Өтөг өвөлжөөгөө засаж

	Хашаа гудамжаа барьж

	Хана хамгааллаа хийнэ.

	Дараа удаагийн ажилд

	Есөн сарын нэгэн болж

	Сургууль соёлын ажил болно.

	Найман настай хүүхдийг бүртгэж

	Нандин сургуульд ороорой гэхэд

	Одоо би орох уу гээд

	Нас жилээ булаацалдаад

	Нандин эрдэмдээ яаралцаад

	Дэлгэж үзэх дэвтэртэй

	Дээр нь зурах харандаатай

	Ном хэвлэлд дуртай

	Номхон эелдэг зантай

	Аавын сургаалыг авч сурсан

	Ээжийн сургаалыг эртээс авсан

	Энхрий хөөрхөн хүүхэд

	Цугларан ярилцаж явдаг билээ.

	... ... ...

	Ан гөрөөний ажлын талаар

	Арав таван үг хэлбэл:

	Алаг эрээн майхантай

	Алсан хонин хүнстэй

	Зөрүү шилтэй дуранг

	Өмнөө өвөрлөсөн

	Зөөлөн дуугардаг калибрыг

	Ардаа үүрсэн,

	Ангайж байдаг хавхыг

	Авч нэгэн ганзагалсан

	Алсыг ухас царилыг

	Зөв талдаа ганзагалсан

	Зүйтэй сайхан ангийн хэрэглэлтэй,

	Зөв сайхан журамтан,

	Өндөр хангайн шил

	Өл сайхан булгийн адаг

	Үлэмж тарвагатай газрыг шилээд

	Үе үеэрээ цувдаг.

	Үнэн ажлаа бүтээдэг.

	Хангай говь хосолсон

	Ханагар уудам нутагтаа

	Манай орны малчид

	Маш сайхан амьдарч байна.

	Энэ жилийн гарсан

	Эвий хөөрхөн унагаа,

	Хайрч ирдэг хүйтэн

	Харанхуйлж ирдэг шуурга

	Хадарч ирдэг чоно

	Гэтэж ирдэг хулгай

	Гэнэт ирдэг аюулаас

	Хамгаалж бойжуулаад,

	Дэнж сайхан буудалд нь

	Тэгш сайхан талбарт нь

	Урсгал усны бэлчирт

	Ургасан өвсний төвд

	Өргөө ордоо байгуулаад,

	Хус бургасан гадсаа

	Хугаралтгүй түгжээд

	Урт сайхан зэлээ

	Сунгаж байгуулаад,

	Эртэй сайн морио эмээллэж,

	Эр сайн хүнээ мордуулаад

	Уургын уртад

	Хуйвны цээлийг уяад

	Унага даагаа

	Эргүүлж уургалж

	Эрчилж ногтолж

	Эрхээж чангалаад

	Чадалтай олон агтаа

	Ногтонд номхруулж

	Чагтанд дасгаад

	Эвий цагаан сүүг нь

	Ижил дасал болсон

	Идэр залуу эмэгтэй сааж

	Хөнөг бүрээ

	Сүүгээр дүүргэж,

	Хөгөө нийлүүлээд

	Хөгжлийн дуу дуулж

	Хөрөнгөний газар ирээд

	Арав хонолгүй аялаг исгээд

	Тав хонолгүй тааруулж исгээд

	Талын малчин бид

	Тавтай жарган цэнгэхэд

	Уртын сайхан дуугаа

	Урьдын хөгшид дуулна.

	Уран зохиол, найргийг

	Одоогийн залуус дуулахад

	Өвгөн настнууд сонирхоод

	Үеийн залуучууд талархаад

	Өнгө бүрээр наргиж байна.

	Дүгрэг цагаан гэрээ

	Идээ жимсээр чимэглэсэн

	Төрөлхийн олон саваа

	Тараг хоормогоор дүүргэсэн

	Саальчин олон бүсгүйчүүд

	Хамба торгоны хээг нийлүүлсээр

	Халиу булганы үсийг нийлүүлсээр

	Одончууны олигтойг эдэлсээр

	Одтой торгоор дээлээ тасамдсаар

	Үйлэнд уран

	Үгэнд цэцэн

	Үйлс нь бүтэж байна.

	... ... ...

	Холбоо хоёр бөхтэй

	Хос сайхан зогдортой

	Хонгор шар тэмээ нь

	Холын говьд бэлчиж байна.

	Түүний хойноос харахад:

	Өрвөгөр хөөрхөн толгойтой

	Маажиг дөрвөн хөлтэй

	Сарьсан хоёр бөхтэй

	Шөмбөгөр хөөрхөн хоншоортой

	Энэ жил гарсан

	Эвий хөөрхий ботгонууд

	Эзнийхээ хойноос тэлүүлж байна.

	Сааль сүү элбэгтэй

	Сарлаг хайнаг үхрүүд нь

	Салаа жалгаа дагаж явна.

	Саальчин олон хүүхэн

	Саваа бариад тосож байна.

	... ... ...

	Хойд уулыг харахад

	Хол нэгэн харагдана.

	Хэвтэж төрдөг

	Хээлтэй гүү

	Хэнгэнэж хураадаг азаргатай

	Хээр, алаг зүс бүрийн сүрэг нь

	Зүйтэй сайхан хангайдаа

	Ургамал модны цэцэг шиг

	Ургаа хадны зүс шиг харагдана

	Хундан цагаан хонь нь

	Бэлчээрт налайн явна.

	Яруу сайхан хоолойтой

	Яралзсан цагаан шүдтэй

	Хөө хар хөмсөгтэй

	Хөөрхөн хар нүдтэй

	Гурваар дарсан гэзэгтэй

	Гуалиг сайхан нуруутай

	Навчин хоёр чихэндээ

	Наран гэрэлт ээмэгтэй

	Нарийн найман хуруундаа

	Шижир алтан бөгжтэй,

	Оёх юмаа бүсэндээ хавчуулсан

	Үсэг бичгээ гартаа барьсан

	Үнэн үйлчин хүүхнүүд

	Шилийн соргог ногоон дээр

	Шимт сүргээ хариулж байна.

	Ийм сайхан ажилтай

	Элдвийн сайхан буянтай

	Элбэг Монголын малчид

	Ингэж сайхан жаргаж байна.

	Сонин бүгдийг захиалж байна.

	Сэтгүүл бүхнийг уншиж байна.

	Алтан дэлхийн дээгүүр

	Агаар тэнгэрээр дүүлсэн

	Радио долгионыг өнөөдөр

	Ард түмэн сонсож байна.

	Эрдэм номыг захиалж

	Энд тэндгүй уншиж байна.

	Хөдөө газар гэхгүй

	Хөгжил гэдэг жигтэйхэн!

	Гадаа газар гэхгүй

	Гайхамшигт хөгжил жигтэйхэн!

	Манай орны малчид

	Маш сайхан жаргаж байна.

	Онц гавьяа байгуулаад

	Одон тэмдэг шагнуулж байна.

	... ... ...

	Хэнд ч болсон

	Хэлээд барахгүй

	Хэзээ ч болсон

	Яриад барагдахгүй

	Өндөр сайхан амжилт

	Өргөн сайхан жаргалыг

	Өөрийн монголын малчид

	Үргэлж эдлэх нь зайлшгүй.

	Хярын нуруунд

	Адуугаа багтаахгүй өсгөөд

	Жалгын хөндийд

	Хонио багтаахгүй өсгөөд

	Хоолойн говьд

	Тэмээгээ багтаахгүй өсгөөд

	Хонхрын зэлэнд

	Үхрээ багтаахгүй өсгөж,

	Үнэхээр олон жаргалаа

	Үеийн үед сахин сууж,

	Түмэн жилд түдэлгүй

	Сая жилд сааталгүй

	Бүтээлээрээ

	Бүх дэлхийд цуурайтаж

	Ололтоороо

	Олон улсад цуурайтаж байхын

	Халуун баярын ерөөлийг

	Дээш дээш нь дэвшүүлж

	Дэргэдэх ард түмнээр дамжуулъя.


ЭСГИЙ ГЭР

	Хангайн модыг огтлоод

	Харуулдаж хийсэн боловч

	Хав загасыг дуурайлгасан

	Хаалга хатавчтай юм.

	Нарс модыг цуулж

	Нарийн харуулдсан боловч

	Навч цэцгийг дуурайлгасан

	Гуа сайхан уньтай юм.

	Бургас модыг шилж

	Буруу зөв сүлжээлсэн боловч

	Буян хишгийг хүрээлэн хийсэн

	Өлзий утсан ханатай юм.

	Мянган торыг гүйцээн

	Матаж хийсэн боловч

	Биндэръяагийн алтан хорло мэт

	Бат бэх тоонотой юм.

	Байгуулсанхан модон дээр

	Барьсан бүрээсийг нь хэлбэл

	Төлгөн хонины унгасыг

	Төө зузаан зулсан

	Хурган хонины унгасыг

	Хуруу зузаан зулсан

	Хурмастын усаар шавшин

	Хурдан мориор татсан

	Цагаанаараа цас шиг

	Сайнаараа яс шиг

	Төрийн олбог эсгийг

	Уран дагинас бүсгүй

	Урт цагаан хайчаа

	Уян гартаа барьж

	Ээжээрээ заалгаж

	Эгчээрээ элбүүлж

	Ур чадлын талаар

	Улсаас гойд гэгдсэн

	Хэлбэр маягийн талаар

	Хэнээс ч илүү гэгдсэн

	Шинж төрхийн байдал

	Сэтгэл санаанд тохирсон

	Жигүүртэн гардийн жигүүр шиг

	Дэгжин маягийн бүрээсийг

	Дээр нь тавьж байгуулав.

	Огторгуйн хүчит салхи

	Орчлонгийн байгалиас хамгаалах

	Оосор хошлонг нь хэлбэл:

	Ороо хээрийн дэл

	Орсон буурын зогдор

	Ормол азарганы дэл

	Ончгүй гурамсан

	Эрчтэй дөрөмсөн

	Эв нь яг таарсан

	Арван хоёр оосрыг

	Ар өвөр талд нь

	Ардын баатруудын саадаг шиг

	Аятай тохируулж зангидаад

	Дөрвөлжлөн бэхэлж уялаа.

	Солгой баруун эрчтэй боловч

	Солонгыг дуурайлган хийсэн

	Гурван адил хошлонг

	Хүчит баатар арслан

	Зүүн талыг нь татаж

	Багачууд хүүхэд бөөгнөрч

	Баруун талыг нь бэхэлж уялаа.

	Усан долгио ширээстэй

	Ухаа цэмбэн эмжээртэй

	Урт сайхан үүдийг

	Унжуулж сайхан барилаа.

	Төрөлх сайхан өргөөн дээрээ

	Элбэг сайхан эсгийгээс

	Ээж алдартай хүүхэн

	Эвийг нь тааруулан эсгэж

	Хүрээлж нэг зээглээд

	Хойно өмнө талд нь

	Хорт могойг дуурайлгасан

	Зүүн баруун талд нь

	Зөрүү хоёр оосор хадаж

	Бөхөлж бүтээсэн өрхөө

	Одоо тавих боллоо.

	Хэв журмын байдал нь:

	Өдрийн саруул үед

	Тал өлзий хэлбэртэй

	Шөнийн харанхуй цагт

	Бүтэн өлзий дүрстэй

	Бүтээж нэг битүүлдэг

	Татаж нэг онгойлгодог

	Таатай өрхөө барив.

	Танан өргөө болсон

	Энэ гэр гүйцэв

	Энэ гэрийн доторх

	Эд хогшлыг нь хэлбэл:

	Барсын арьсан бүтээлэгтэй

	Барс цоохор будагтай

	Бараа хийдэг авдар,

	Баруун хойш нь харвал

	Багачууд хүүхдийн нэртэй

	Барс цоохор будагтай

	Авдар нэг байна.

	Түүн доторх юм нь:

	Үнэг хярс

	Үнэтэй алт

	Ширхэгтэй бараа

	Дэлгэх дэвтэр

	Дэргэд нь харандаа

	Хөгжил сурлагын номууд

	Хөдөлмөрчин ардын мөрдөх

	Хүндэт хууль дүрмүүд

	Агуу соёлын ном

	Анхаарч үзэх сонин

	Авч хадгалах баримт

	Алин боловч цөм бүрэн.

	Халз хойдох авдарт нь

	Хайлмаг алтан зүмбэртэй

	Хадаасаар чимсэн товруутай

	Тэг дөрвөлжин хэлбэртэй

	Өргөс бүрдсэн цоожтой

	Үнэ бүхий эдлэлтэй

	Эзэндээ хайртай авдар юм.

	Ам дөрвөлжин хэмжээтэй

	Авч явахад хөнгөн

	Ардын хэрэгцээт чемодан

	Арав шахам давхар бий.

	Зүүн хойд талд нь

	Хүүгийн гэж нэрлэгдсэн

	Хүрэн эрээн авдар байна.

	Түүн доторх юм нь

	Хурдан морины хусуур

	Хур, сүүлийн боолт,

	Эрээн бүстэй лимбэ

	Эрлэнпэн гоё дэнс

	Эр хүний зодог

	Эд хогшлын хамт

	Эд цөм бий.

	Түүнээс зүүн тийш харвал:

	Шимийн будгаар ялгасан

	Шинэхэн таван нүдтэй,

	Урт цагаан бургасыг

	Уул талаас нь хадаад

	Угзарч нэг матаад

	Уран гоё хийсэн

	Хайрт үрийн өөжин байна.

	Түүн дотроос гарч

	Тоглодог багачуудыг нь хэлбэл

	Дээд тал нь наймтай

	Доод тал нь гуравтай юм.

	Энхрий хөөрхөн хүүхэд

	Эхийнхээ зүүн өвдгийг өшиглөн

	Баруун хөхийг нь хөхөж

	Бархиран чарлан дэвж

	Шуугин тоглож байна.

	Түүнээс доошлон харахад:

	Шимийн будгаар ялгасан

	Шинэхэн хуартай ор байна.

	Тэр сайхан ор нь

	Халиар найман банзтай

	Ширмэл зургаан ширдэгтэй

	Артай торгон нүүртэй

	Арван мөнгөн тольтой

	Арзгар сайхан дэрийг

	Хойно өмнө нь тавьжээ.

	Тэр орон дээр чинь

	Аржгар хурган дотортой

	Артай торгон дээл

	Арав ч даг уу,

	Тав ч даг уу,

	Хураалттай байдаг юм.

	Хөрөнгөнд нь зориулсан

	Хүрэн эрээн авдар

	Хөлийн нь үзүүрт байдаг.

	Түүн доторх юм нь:

	Сүүл өөхөлсөн

	Сүвээ гадарласан

	Иргэн хонины

	Шүүс махнаас эхлээд

	Талд ургасан тарианы үр

	Талхалж хийсэн гурилын боов

	Тамсаг сайхан идээ

	Таваг дүүрэн байдаг.

	Ирсэн ардыг зочилдог

	Идээний дээж болдог

	Гашуун гэдэг алдартай

	Ариун догшин сархад

	Галуун хүзүү лонхонд

	Гардан барьж сөгнөдөг

	Гал халуун архи зэрэг

	Хэрэглэдэг зүйлийн хувиар

	Хэзээд эрэлтгүй бэлэн.

	Түүнээс доошлон харвал,

	Хангайд ургасан

	Хатуу хар модыг

	Нам газар буулгаж

	Навч мөчрийг нь арилгаж

	Нааш цааш нь зааж

	Элбэрэлтэй урлагийг олгож

	Эв зүйг нь нийлүүлж

	Эдэлгээний сайнд зориулсан

	Их л өндөр тавиур байна.

	Түүн дээр тавьдаг

	Тогоо юуг нь хэлбэл:

	Дээд тал нь есөн тамгат

	Доод тал нь долоон тамгат,

	Түүнд хөөрүүлсэн сүү нь:

	Дээрээ дэн шар өрөмтэй

	Дундаа дун цагаан сүүтэй

	Дороо азай буурал хусамтай юм.

	Түүнээс доошлон харвал,

	Угалзтай модон хараатай

	Уужим ханхар зайтай

	Хун цэнгийн дуутай

	Зандан модон бүлүүртэй

	Заан ширэн хөхүүр

	Хэд хэд дүүжлээтэй байна.

	Гадна байдаг нохой нь:

	Ган таван хумстай

	Дун найман соёотой

	Дуугүй давхидаг халтар.

	Энэ халтар нохой чинь

	Хүр хүр хуцдаг

	Хүүхэд багачуудыг цочоодог

	Ирсэн гийчинд хуцдаг

	Идэр чоныг барьдаг

	Хотны их манаачин,

	Эзэн хүндээ хайртай

	Эрхлэнгүй сайхан зантай

	Хүрэн халтар гарз юм.

	Байгуулсан гэр доторх

	Бадарсан галын тулга нь

	Үсэг дуурайлгасанхан

	Арван зургаан хадаастай

	Өнгөтэй сайхан хайчтай

	Үзэсгэлэн их сүртэй,

	Өөдөө ноцсон гал нь

	Идээ хоолыг буцалгадаг.

	Баруунтай зүүнтэй нь дэвссэн

	Бамбагар зузаан дэвсгэр нь

	Утас татаж оёсон,

	Ухаа цэмбээр эмжсэн,

	Урт цагаан тойруулга,

	Ирсэн гийчдийг зочлохын тул

	Ширхэг нарийн хээтэй

	Шир шиг хатуу ястай

	Сүлжмэл гоё хивсийг

	Түүн дээр дэвсэв.

	Тэр хивсэн дээрээ

	Олон зүйлийг агуулдаг

	Очтой цоохор авдрыг

	Аятай тохируулж тавив.

	Очтой цоохор авдар нь:

	Ардын дүрийг гялалзуулдаг

	Алдар гэрэл ихтэй

	Амжил хөгжилд нэмэртэй

	Асар том тольтой

	Алтан цоохор үсэгтэй

	Амраг эмэгтэйн хайрцаг юм.

	Үүн доторх юмыг

	Энд тоймлон хэлбэл:

	Амрагийн чимэг болдог

	Үйлийн хайч

	Үсний тонгорог

	Нарийн зүү

	Нандин утас

	Нүдний шил

	Шүдний сойз

	Сувдан даруулга

	Алтан бөгж

	Аль бүх хэрэгтэй

	Амрагийн эдлэлүүд бүрэн.

	Бадарсан их галыг түлж

	Баг хүрэл тогоо тавьж

	Уудаг шаргал цай

	Иддэг алаг мах

	Гэх мэтийн зүйлсийг

	Үйлдвэрлэн гүйцэтгэдэг

	Үүрдийн хань нөхөр

	Хүүхэн нэг байна.

	Энэ хүүхнийг хэлбэл:

	Хөө хар хөмсөгтэй

	Хүрэл хар нүдтэй

	Гурваар дарсан гэзэгтэй

	Тэгшхэн сайхан биетэй

	Хув шиг ягаан царайтай

	Хувьсгалын үнэнч үйлтэй

	Энэ биедээ эрдэмтэй

	Эдүгээ засагтаа хүндтэй

	Онцгой даруу зантай

	Олон түмэндээ алдартай

	Эвлэлийн гишүүний батлахтай

	Эелдэг сайхан ааштай

	Нэр нь Долгор гэдэг

	Санасан нь ажлаар бүтдэг

	Сайхан хүүхэн юм.

	Гэрийн нь эзэн Чимид

	Гэртээ байхдаа ажилсаг

	Гадагшаа гарахдаа малч

	Олон түмэндээ алдартай

	Онц их найрамдуу юм.

	Энэ сайхан айлын гэрт

	Одоо бэлдсэн идээ нь:

	Найман зандан хөлтэй

	Намхан алаг ширээн дээр

	Найрын хэрэглэл төхөөрөөд

	Хул бүхэн нь айрагтай

	Хундага бүхэн нь архитай

	Амтат чихэр нь таваг дээр

	Алим жимс нь дийз дээр байна.

	Үеийн олон нөхөд нь гэвэл:

	Эрдэм ажлын талаар

	Эрэлхэг монголыг цуурайтуулагч

	Эрдэм соёлын талаар

	Ард олныг тэжээгч

	Гавьяа одонгоор чимсэн

	Гарамгай бүтээлээр алдаршсан

	Түмэнд нэртэй

	Түүхэнд дурсгалтай хүмүүс юм.

	Ийм гэр барьсан

	Энэ айлын сүрэг нь

	Хярын нуруунд

	Адуу нь багтахгүй өсөж

	Хиагийн толгойд

	Хонь нь багтахгүй нэмэгдэж

	Хоолойн говьд

	Тэмээ нь багтахгүй өсөж

	Хонхорын хөндийд

	Үхэр нь багтахгүй нэмэгдэж

	Цэцгийн өнгөтэй

	Цэнхэр хөх ямаа нь

	Цэцгийн үр мэт өсжээ.

	Эзэн гэх хүн нь

	Алдарт намын бодлого

	Ардын засгийн төлөвлөгөөнд

	Эрс хурдан оройлж

	Эцсийн түмэн онд

	Үүрд баяртай жаргахыг

	Баруун гараа өргөж

	Бат тангаргаар холбож

	Гүнзгий хайрт намынхаа

	Гүн мэргэн шийдвэрийг

	Гүйцэд нарийн биелүүлэх

	Бахтай сайхан үеийг

	Биеэр дайрсны учир

	Манлай тэргүүнд зүтгэж

	Маш гайхамшигтай ажиллаж

	Түмэнд алдаршин

	Түүхэнд дурсагдан

	Арвин олон малтай

	Ариун сайхан оюунтай

	Дөхөм зуу насыг

	Сааталгүй хүрч

	Төгс учралтай шийдвэрийг

	Түгдрэлгүй биелүүлж

	Хайрт их намаа

	Хамаг голоосоо хайрлаж

	Эрэлхэг зоригтой ажиллахыг

	Үнэн голоосоо магтъя.


ХҮҮГИЙН ТУХАЙ МАГТААЛ

	Түмэн ардын дотроос

	Түрүүний нэгд үзэгдсэн

	Сая ардын дотроос

	Сайны нэгд тоогдсон

	Халуун хоёр амрагийн

	Ханилж суусан байдал гэвэл:

	Үдшийн бүрийгээс хойш

	Үүрийн гэгээнээс урьд

	Өндөр настнаас нууж

	Үеийн нөхдөөс зовж

	Тоотой нэг уулзахдаа

	Толгой дохин нүд ирмэж

	Тохой ёвчин бие тулж

	Тохирох үгээ ярилцаад,

	Унаж байвал босгож

	Унтаж байвал сэрүүлж

	Хөрж байвал халааж

	Хөлдөж байвал гэсгээж

	Өлсөхөд өл болохоор

	Өвдөхөд эм болохоор

	Элдэв юмаа хэлэлцээд

	Эр эм бололцжээ.

	Тэгээд байж байтал

	Төдий ч их удсангүй

	Амраг хайрт хүүхэн нь

	Алтан хэвэл дотроо

	Алаг үрийг олоод

	Хэнд ч хэлэлгүй таван сар болж

	Хэнээс ч нуулгүй таван сар тээхдээ

	Уруу газар унжих нь ихдэж

	Өөд газар уухилах нь ихдэж

	Уул ажилдаа назгай болжээ.

	Аа хөөрхий тэгсэн чинь

	Ажил явдал ч болоод ирж,

	Бага жаахан хүүхнийг

	Базаж өвдөж эхлэхэд

	Эмнэлэг сувиллын газраас

	Эх баригчийг дууджээ.

	Өндөр сайхан нуруутай

	Өргөн бор царайтай

	Яруу сайхан хоолойтой

	Яралзсан цагаан шүдтэй

	Ийм бүсгүй ирээд

	Ижийг нь сувилж гарчээ.

	Ашгүй харин тэгтэл

	Алаг хонгор үр нь

	Ачит эхээ шаналгалгүй

	Еэ гэхийн зовлонгүй

	Ёо гэхийн өвчингүй

	Амар мэнд төрж

	Аан гэж ангайхдаа

	А үсгээ эхэлж

	Ээн гэж уйлахдаа

	Эрдэм номоо зөгнөж

	Ээж аавын хүү

	Ингэж төрсөн билээ.

	Хэв заншлаа дагаж

	Хэд хоног болоод

	Булбарай жаахан хүүгийнхээ

	Будаа хуримыг хийж

	Бусад олон айлын

	Булт олныг цуглуулж

	Сая гарсан хүүгийнхээ

	Сайн сайхныг ерөөжээ.

	Хайрт хүүгийн ижий нь

	Хагас идэж, хугас унтаж,

	Шөнө дундын хэрд

	Шүлэг нойрны эхэнд

	Сүүдэрт гэртээ гэгээ барьж

	Сүүнийхээ дээжийг хөхүүлж,

	Аан аан гэж

	Алаг үр нь дуугарч

	Эвий эвий гэж

	Ижий хүү ярилцаж

	Илж таалж

	Эх нь бойжуулсаар

	Инээж торниж

	Их л хөөрхөн болжээ.

	Хоёр насыг ч хүрлээ.

	Хонгор даахь нь ч ургалаа.

	Алаг хоёр нүдээрээ

	Аав ээжээ таних боллоо.

	Цахиур шүд нь ургаж

	Цагийн хөөрхөн боллоо.

	Ус нутгийн улс

	Улам ч хайртай боллоо.

	Гулгаж мөлхөж явсан хүү

	Гурван насыг хүрлээ.

	Балцалзан алиалзан алхдаг боллоо.

	Барьсан шаазангаа хагалдаг ч боллоо.

	Байсан газраа үймүүлдэг ч боллоо

	Байзнасан газраа түйвээдэг ч боллоо.

	Бага их хүний

	Бархирах аашлахыг сонсдог ч боллоо.

	Дөрвөн насыг ч хүрлээ.

	Дөт саахалтаар гүйдэг боллоо.

	Босго давж алхдаг боллоо.

	Болсон таахай хэмлэдэг боллоо.

	Ахиж дөхөж тав хүрээд

	Ажлын нэмэртэй болоход

	Аав ээж хоёр нь

	Алд шилбүүр бариулж

	Ааруул хурууд өвөртлүүлж

	Аргадаж сургаж хэлээд

	Ил ойрхны ногоон дээр

	Ишиг хурга хариулгажээ.

	Үгүй тэгтэл өнөөх хүү

	Үеийн хөөрхөн хүүхэдтэй

	Үймж шуугьж тоглоод

	Шилбүүр унаж уралдаад

	Шил түүж наадаад

	Шинэ гарсан хургуудаа

	Зөнд нь орхисон байхад нь

	Ай яаж байна гэж

	Аав нь дуугарч,

	Ээ яаж байна гэж

	Ээжийн дуу хангинажээ.

	Одоо тэгээд зургаа хүрэхэд

	Орон нутгийн сум багаас

	Ах дарга нар ирж

	Ахиад хоёр жил болоод

	Ардын сургуульд оруулна гэж

	Алд цагаан цаасан дээр

	Алдар нэрийг нь бичлээ.

	Дордолгүй дээшилж

	Долоон нас хүрээд

	Үргэж нэг цочдоггүй

	Үлийд нэг бүдэрдэггүй

	Хүрэн морио унаад

	Хөвүүн явдаг боллоо.

	Хойд жилийнх нь зун

	Хотол олны наадам болоход

	Хонгор хүүгийн аав нь

	Хурдан морио барьж

	Тавь хоног хагсааж

	Ташаа махыг нь шуулгаад

	Тавь хоног сойж

	Таваг туурайг нь хатаагаад,

	Өл хоолыг нь тааруулж

	Өөх махыг нь шуулгаад

	Алаг эрээн майхантай

	Атан тэмээн хөсөгтэй

	Алсан хонин хүнстэй,

	Уул ихийг давсаар

	Ус ихийг гаталсаар

	Улаанбаатарт очжээ.

	Эрчит улаан тугаа

	Магнай дээрээ мандуулсан

	Энхийн хөх далбааг

	Үүний удаа хийсгэсэн

	Хурдан морьд гарч

	Жаахан хүү явахад;

	Найр эхэлж

	Наадам болоход,

	Бариу давчуу зодогтой

	Бар арслангийн хүчтэй

	Баахан бөхчүүл гарч ирээд

	Хангарди шиг дэвж

	Харцага шонхор шиг дайрч байв.

	Шандаст хөлгийнхөө уралдаанд

	Шалгарч түрүүлсэн хүү

	Улам өссөөр найм хүрлээ.

	Улсын сургуульд элсэн орлоо.

	Элбэрэлт намынхаа илчин дор

	Энэрэлт засгийнхаа халамжийн дор

	Эрдэмтэн багшийнхаа ачийг хүлээж

	Ээлтэй номыг заалгаж эхэллээ.


ТАВАН ХОШУУ МАЛ

	Хоньчин нэгэн хөвгүүн

	Өөрт оногдсон буянаа

	Өтгөн цагаан хонио

	Өөрийн зоригийг илэрхийлж

	Өөр бусдаас гарамгайгаар

	Энхрийлэн малладаг юм.

	Мал сүргийн манлай

	Хундан цагаан хонио

	Хариулж маллахдаа

	Өвс устай бэлчээрийг

	Олж мэдэн чаддаг юм.

	Хонин сүргээ бэлчээдэг

	Хонгор сайхан нутгийн

	Гарсан сайхан ургамал

	Гашуун ногоог хэлбэл:

	Таана хөмүүл

	Ташааны цэцэг

	Гашуун амтат яргуй

	Гайхамшигт хурц хуйрга

	Өнгө бүрээр бүтсэн бударгана

	Аялдан дагалдсан ерхөг

	Гэх мэт ургамал юм.

	Урсгал сайхан ус

	Уул сайхан нутаг

	Өвөлжөө бууцны саравч нь

	Өнө удаан бэхжилтэй

	Өвлийн хүйтэнд нөмөртэй

	Өргөн түмэнд алдартай

	Өндөр их ханатай

	Өргөн их зайтай.

	Өвөлжөө байдаг билээ.

	Энэ хоньчин хүү чинь

	Хувийн сүргийн дундаас

	Алхаа сайтай

	Агт морь нэгийг

	Хониндоо унаж хэрэглээд

	Ашиг ихтэй хонио

	Алсын бэлчээрт хариулж

	Ах дүү олондоо

	Арга туршлагаа хэлж

	Айл саахалт малчдадаа

	Үлгэр жишээ үзүүлдэг

	Үнэн хоньчин хүү юм.

	Энэ хүүгийн хариулдаг

	Өтгөн олон хонь нь

	Даргай эвэртэй

	Далбан чихтэй

	Халбагар сүүлтэй

	Хавтгай ууцтай

	Халзан цагаан хонины нь

	Ашиг зүйлийг нь хэлбэл:

	Хэрэглэдэг ноосны

	Хэмжээг яривал

	Кило таван зуун граммаас доошгүй

	Иддэг сайхан мах нь

	Амтат ногоогоор таргалуулсан

	Алаг цоохор өөхтэй

	Амт чанар сайтай юм.

	Манай малын манлай

	Морин сүрэг олонтой.

	Хөвчийн модыг эзэлдэг

	Хөндий талыг бүрхдэг

	Бахдам олон тоотой

	Бараан хээр зүстэй

	Сүрэг олон адуу нь

	Сүлд хийморь мөн.

	Үүний эзэн хөвгүүн

	Эрэмбэтэй аятай малладаг гэнэ.

	Уг гэрийн газраас

	Алс хол оторлодог гэнэ.

	Алс тэртээ хангайд

	Ашигтай нутгийн голд

	Адуун сүрэгтэйгээ очоод

	Урсгал усны тунгалгийг уулгаж

	Ургасан өвсний сахлагийг идүүлж

	Улирал цагийн байдлаар тохируулж

	Урамтай гарамгай малладаг гэнэ.

	Малчин хүүгийн малласан

	Адуу нэртэй сүрэг нь

	Мойл хар нүдтэй

	Монхор хөөрхөн хоншоортой

	Янз сайхан биетэй

	Хулан хоёр чихтэй

	Засмал дөрвөн туурайтай

	Заамал зургаан хүзүүтэй

	Эрэлхэг гучин хоёр хавиргатай

	Эр чадлын хүчтэй

	Эзэн хүндээ түшигтэй

	Энх төрдөө ашигтай

	Эх орондоо чимэгтэй

	Үй түмэндээ буянтай юм.

	Төрөх бойжих талдаа

	Төрж унагалсан гүүнүүд нь

	Барим атга хөхтэй

	Барж саарчихгүй сүүтэй

	Багтаж шингэшгүй айрагтай билээ

	Дэл сүүл өтгөн

	Дөмөн дөмөн алхаатай

	Азарга гэдэг бий,

	Сэмхэн сэмхэн алхахдаа

	Шээзгийн чинээ довыг

	Аван нэгэн хаялдаг.

	Аяар аяар гишгэлэхдээ

	Аргийн чинээ довыг

	Аван нэгэн үсэргэдэг,

	Агт морьдыг төрүүлэгч

	Асар үзэмжтэй азарга юм.

	Монголын тэмээн сүрэг

	Мундаг том биетэй

	Ашиг олз ихтэй

	Агуу их чадалтай

	Айхтар том мал юм.

	Энэ тэмээн сүрэг нь

	Хангинаж буйлдаг ингэтэй

	Хэнхдэгээр дайрдаг бууртай

	Хэв янзыг нь хэлбэл

	Янз янзын зүстэй

	Явдал алхаа томтой

	Яамай сайхан ч мал юм.

	Янзыг нь хараад байвал:

	Ухаа хонгор зүстэй

	Уужим сайхан бөхтэй

	Урт цэвэрхэн хошуутай

	Уужим алаг нүдтэй

	Уртгүй богино чихтэй

	Тэгш дөрвөн тавхайтай

	Бөх гүжир нь гарамгай

	Бөхийж идэх нь бахтай

	Дааж босох нь таатай

	Далдаас харах нь сүртэй

	Гуа сайхан биетэй

	Гучин хуруу зогдортой

	Энгээр бага сүүлтэй

	Эрдүүн хангалуун чадалтай

	Алсын тээвэрт явахдаа

	Ширмэл зургаан ширдгээр

	Ширээ бөхийг нь ороогоод

	Сийлмэл хусан модоор

	Ширдэг юуг нь даруулж

	Эрчит нэгэн дээсээр

	Эв хавыг нь тааруулж

	Эвтэй нэгэн уяад

	Эрийн чадалт залуу

	Эзэн хүн нь авч

	Эд бараа тээхээр

	Энгүй холын аянд

	Олон хоногийн хугацаагаар

	Очих газрын замаар

	Зорьсон газрын чигт

	Хүрч нэгэн байгаад

	Одоо тээврээ ачаад

	Орон нутагтаа буцахад

	Онц их бүтээлтэй

	Онцгой их ашигтай

	Олон зүйлийн барааг

	Олон түмэндээ авчирдаг юм.

	Монголын хайрт үхэр

	Эзэмшсэн дэлгэр нутагтаа

	Эрт нэгэн цагаас

	Үзэсгэлэн гуа биетэй

	Өнгө бүрийн зүстэй

	Үнэт сүрэг мөн.

	Энэ үхэр сүрэг нь:

	Сэлмэн хоёр эвэртэй

	Торомгор хар нүдтэй

	Тохитой суурьшлын байртай

	Сав дүүрэн дэлэнтэй

	Хувин дүүрэн сүүтэй

	Ашиг шим ихтэй

	Ард олонд тустай юм.

	Энэ олон үхэр сүргийн

	Эцэг гэх бух нь

	Эртэй чанга мөөрдөг

	Зүс нь хэрэм шиг

	Зүрх нь чулуу шиг

	Эвэр нь жад шиг

	Эргийг сийлж урамддаг

	Эрэлхэг сүр ихтэй мал юм.

	Сэрхийн дүү

	Цэцгийн өнгөтэй

	Цэлмэг хөх ямаа:

	Янзын алиа зантай

	Явж хэвтэхдээ хурдан

	Ашиг шимийн талаар

	Асар их ашигтай

	Мяндсан цагаан ноолуур нь

	Шингэж угтаа байгааг

	Эвлэж хийсэн самаар

	Эвийг нь олж самнаад

	Хөвөн зөөлөн ноолуурыг нь

	Хэзээд гарздалгүй аваад

	Килолж хэмжиж үзвэл

	Хэдэн зуун грамм,

	Өөрийн тэр ашгийг

	Үнэлж мөнгөлж үзвэл

	Өдий төдий төгрөг юм.

	Эцэг гэдэг ухна нь:

	Асар том эвэртэй

	Атга барим сахалтай

	Цэнхэр хөх зүстэй

	Цэвэр хөөрхөн хоншоортой

	Цээж ууц нь тэнцсэн

	Чийрэг сүрлэг амьтан юм.

	Хөх халзан эхээсээ

	Хөөрхөн цагаан хурга

	Анх гараад байхдаа

	Нялхамсаг жаалхан бие нь

	Нялзрай бага боловч

	Ариун уургаа хөхөөд

	Амтат өвсөө илээд

	Хөгнө уяагаа эзлээд

	Хөрөвжин өсөөд ирэхдээ

	Шилдэг малчин ардынхаа

	Сэтгэл зоригийг хөгжөөж

	Хот хороогоо дүүрэн

	Хангинатал майлан үрждэг

	Халзан цагаан хурга бол

	Манай хонин сүргийн

	Манлай үржлийн эх юм.

	Энэ жилийн төл

	Энхрийлэн өхөөрдөх унага

	Ижил сүргийнхээ дотор

	Анх ээжээс гарлаа.

	Ачит эх нь

	Асран хамгаалж байлаа.

	Бойжиж чадаагүй

	Босож завдаагүй

	Хөлжиж амжаагүй

	Хөхөж завдаагүй

	Хөдөлж дөнгөн байхдаа

	Төө сайхан чих нь

	Солбичин байж

	Мойл хар нүд нь

	Бүлтэлзэн байж

	Монхор хөөрхөн хоншоор нь

	Шонтолзон байж

	Байн байн өндөлзсөөр

	Бойжих шатандаа орлоо.

	Үсэрч нэгэн ойчсоор

	Тэнд нэг гишгэсээр

	Тэнэж нэгэн төөрсөөр

	Ачит ээжийнхээ

	Ариун цагаан сүүнд

	Хэлээ бултайлгаж

	Тагнай тавшин чармайсаар

	Шимт сайхан сүүнд нь

	Шил мэт гулдайтал цадаад

	Азарга гэдэг эцгээ

	Далыг нь барин дагаж

	Хөгжилт хөөрхөн ээжээ

	Хөөрдөн наадаж тоглоод

	Алс нэгэн явуулахгүй гэж

	Алгын чинээ тавхайгаас

	Алд дээсээр уяж

